
திருக்குறள் எளிய உரை அறம்

33. கொல்லாமை

(உயிர்களைக் கொல்லாமல் இருப்பத) “அறவினை யாது?’ எனின், கொல்லாமை; கோறல் பிற வினை எல்லாம் தரும். 321 நன்மையான செயல் என்ன என்றால், பிற உயிர்களைக் கொல்லாமல் இருப்பது, உயிர்களைக் கொல்வது பல தீய செயல்களை உண்டாக்கும். பகுத்து உண்டு, பல் உயிர் ஒம்புதல் நூலோர் தொகுத்தவற்றுள் எல்லாம் தலை. 322 கிடைத்ததைப் பகிர்ந்து உண்டு, பலர் வாழத் தானும் வாழ்வது, நீதி நூல்கள் கூறும் நல்ல செயல்களில் எல்லாம் மிகச் சிறந்த செயல். ஒன்றாக நல்லது கொல்லாமை; மற்று அதன் பின்சாரப் பொய்யாமை நன்று. 323 எல்லா நன்மைகளிலும் தனிச் சிறப்பானவை உயிரைக் கொல்லாமல் இருப்பது, வேண்டுமானால் பொய் பேசாமல் இருப்பது அதற்கு அடுத்தபடியாக நல்லது என்று சொல்லலாம். ‘நல்லாறு எனப்படுவது யாது?’ எனின், யாது ஒன்றும் கொல்லாமை சூழும் நெறி. 324 நல்ல வழி என்று சொல்லப்படுவது என்ன என்றால், எந்த உயிரையும் கொல்லாமல் இருக்கும் கடமையைப் போற்றும் வழி ஆகும். நிலை அஞ்சி நீத்தாருள் எல்லாம், கொலை அஞ்சிக் கொல்லாமை சூழ்வான், தலை. 325 வாழ்வின் துன்பநிலையைக் கண்டு பயந்து, துறந்தவர்கள் எல்லாரிலும் கொலை புரிவதற்குப் பயந்து கொல்லாத கடமையைப் போற்றுகின்றவன் உயர்ந்தவன்.

